
Еңбегін ел бағалаған азамат
Қыдыр қонып, бақ дарыған, қасиетті мекен, Арқаның асылы,

жазиралы Жаңаарқамыздың іргесі қаланғанына ғасырға жуық
уақыт өтті. Туған өлкеміздің абырой тұғырында асқақтауына
өз үлесін қосқан тұлғалар есімін біз мақтанып та, марқайып та
атаймыз. Кезінде жігері жалындаған жігіттер бүгінгі таңда
сақал-мұрты бурыл тартқан қазыналы қарияларға арналды.      

Ауданымыздың өткенін зерделер болсақ, тарихи кітаптарға
бас қоямыз, не болмаса аймағымызбен бірге есейген, көпті
көрген, айтары мол үлкендердің әңгімесіне құлақ түреміз. Ол
кісілердің еңбек жолы, біз үшін туған жеріміздің тарихы іспет-
тес.  

Бүгінгі кейіпкеріміз ретінде  Қайролла  Әбеуовты
алуымыз да тегін емес. Ол кісі кезінде ең күрделі де
қиын сала - коммуналдық шаруашылық саласын
жандандыруға ат салысқан кісі.  

Ауданымыздан небәрі он жасқа ғана кіші ақсақал
Алла қаласа жаздың соңғы айында сексен бес
жасты бағындырмақ. Ол кісі 1939 жылы Ақтау ауы-
лында өмірге келіп, балалық шағының біразын сол
мекенде өткізеді. 1953 жылы отбасы аудан басына
қоныс аударады. 1957 жылы аудан орталығындағы
В.И.Ленин (қазіргі О.Жұмабеков) атындағы орта
мектепті тәмамдайды. Жас түлек Петропавлск
қаласындағы механический техникумға оқуға түсіп,

құрылысшы мамандығы бойынша дипломды болады. 
Жалпы Қайролла ақсақал техник-құрылысшы, бас инженер, прораб, мекеме басшысы

болып, жүрген жерінде нәтижелі еңбек үлгісін көрсете білген  адам. Өз кезеңінің алып
құрылысы «ЕртісКаналҚұрылыс» мекемесінің бас кеңсесінде орынбасар болып
тағайындалуы осы сөзіміздің айқын дәлелі. Қай жерде жүрсе де жемісті еңбегінің
арқасында жауапкершілігін, ынтасын, еңбекқорлығын дәлелдеп келді. Ал, ішіндегі
шоқтығы биік қызметі – коммуналдық мекемелер комбинатын (комбинат коммунальных
предприятий) басқарған кезеңі.  

Ол уақытта аталмыш мекеменің жағдайы мәз болмады. Төлем қабілеті мүлдем төмен,
қарызын жабу үшін тек бюджет қаражатына қарап отырды. 1985 жылдың күзінде мекемені
басқаруға келген Қайролла ақсақал жағдайды сараптап алып, бірден жұмысқа кірісті.
Осындай күйреу алдында тұрған мекемені білікті басшы екі жыл ішінде миллионер етіп
шығарды. Қызмет көрсету 100 пайызға жетті. 

Ол кезде бұл мекеменің жұмысы қазіргідей жеке-жеке емес. Әсілінде құрамына бірнеше
қызмет түрін кіріктірген ұйымды табысты басқару жұмыстың жеңілінен емес. Қайрекең
жұмыстың орайын тауып, орамды тұсын дөп басқан басшы ретінде діттеген мақсатына
жете білді. Мәселен, халықты жылумен, сумен қамту жүйесіне кіретін 13 жылу қазандығы,
су және жылу құбырларының жұмысын үздіксіз қамтасыз ету, одан бөлек монша, кір жуу,
қонақ үй, көпқабатты тұрғын үйлерді басқару, көшені жарықтандыру қызметі осы
коммуналдық мекеме комбинатының міндетіне кірді. 

Аз уақыт ішінде үлкен табысқа жеткен ұжымның сыры неде дейсіз ғой? Бұл жерде
ешқандай сыйқырлы таяқтың күші жоқ. Зор  білім, қажыр-қайрат, жауапкершілік,
еңбексүйгіштік үйлесім тапқан кезде осындай таңдай қақтырып, көңіл сүйсінтер нәтиже
болады. Қайролла ақсақал қыс-жаз демей,  күндіз-түнге қарамай қазандықтарды жаяу ара-
лап, жұмыскерлердің басы-қасында жүруі, үнемі бақылауда ұстауы еңбек өнімділігін арт-
тырды. 

Қайролла ақсақалдың қолданған ең бір ұтымды тәсілі – жылу қазандығынан шығатын
күлді пайдаланып, кірпіш жасағаны болды. Көл-көсір күлді босқа рәсуа етпей, қажетті
құрылыс материалын жасап, оны сатып пайда тапса, бір жағынан үй де тұрғызып жатты.
Комбинаттың пайдасынан түскен қаражат есебінен қызметкерлер үшін 30 екі қабатты үй
салынып, 60 адам баспаналы болған еді. Болашақ үй иесінің құрылыс аяқталғанша өзі
қадағалауы баспананың сапалы болуына үлесін тигізді. Бұл да Қайрекеңнің қолданған бір
пайдалы әдістерінің бірі болды. 

Жаз мезгілінде саны 300-400-ге дейін жететін жұмыскерлердің жалақысы да өте жоғары
болды. Нәтижелі еңбек ырғағын үйлестіре білген басшы темірдей тәртіп те орнатты.
Ұжым ішінде келіспеушілік немесе жеке мәселелер туындап жатса барлығын басшы ре-
тінде өзі шешті. Қызметкерлердің сотқа жүгініп, шектен шығатындай әрекеттерге баруы
мүлдем болған жоқ. 

Қайролла ақсақал мекеменің негізгі жұмысын ширатумен қатар, қызметкерлерінің
мәдени-рухани қырынан дамуын көздеді. Комбинат еңбеккерлерінен құралған «Жазира»
ансамблінде ән-күйдің балын тамызатын өнерпаздар жиналса, «Сарыарқа» аула клубында
спортқа әуес жігіттер бас қосты. 

-Ол кезде ансамбльге, спорт клубына қажетті аспаптар, құрал-жабдықтар Қарағанды
қаласын да табылмады. Алыстығына да, бағасына да қарамастан сонау Мәскеу қаласынан
алдырған едім. Мекеме өнерпаздарының, спортшыларының жетістігі керемет болды. 1987
жылы Қаражал қаласындағы түрмеден арнайы мүсіндерді тапсырыспен алдырып,
Ұлыстың Ұлы күні Наурызды ерекше атап өтіп едік. Бұл уақытта ұлттық нақыштарымыз
ептеп қайта оралып жатқандықтан төл мерекемізге қазақы реңк беру маңызды болды.
Спортшыларымыз Бақтыбай Бозов, Бейсен Окумов, Серік Асанов, Бейбіт  Әбеуов,
Жарқын Әбеуов тағы басқалары Сәтбаев, Қарағанды, Теміртаудың аула клубтарымен кез-
десулер өткізіп тұратын,-дейді өз сөзінде Қайролла ақсақал өткенге оймен оралып.

1991 жылы Қайролла ақсақал жұмысынан өз еркімен шығып, өзі жеке кооператив ашады.
2013 жылы көңілге түйгені мен көргені мол еңбек ардагері аудандық ардагерлер кеңесінің
төрағасы болып сайланады. Бұл орында да ол кісі кеңсе тауып, оны құрал-жабдықпен
қамтамасыз ету үшін көп еңбек сіңіреді. 
«Қолынан ештеме келмеген адам ғана өмірге өкпелі болады»,-деп есептейтін ақсақалдың
әлі де алға қойған жоспарлары, жетем деген мақсаттары баршылық. Ол кісінің
ауданымызға сіңірген еңбегі, жасаған жұмыстары бір мақалаға арқау бола қоймас.
Сондықтан, ауданымыздың торқалы тойымен қатар келетін Қайролла ақсақалдың мерей-
тойына орай, алдағы уақытта да құнды мақалалар жариялайтын боламыз.  

Салтанат БАЛТАБАЙҚЫЗЫ 

Сәкен қазақтың мақтанышы 
Биыл Жаңаарқа және де бүкіл қазақ елі үшін

мақтанышқа айналған, сұлулықтың символы болған, да-
уылпаз ақын,  жазушы,  мемлекет әрі қоғам қайраткері
Сәкен Сейфуллиннің 130 жылдық мерейтойы.

Сәкен қазақтың қайталанбас тұлғасы, біртуар перзенті.
Жазушылар Одағы президиумының мүшесі болып
сайланған. 

Өмір атты теңізде қолдарына қалам алып дүние сырына
тоймай тамсана жазған талай дана адамдар болды.
Өмірге жұлдыз болып келетін, халықтың еркесі, халық
жүгін көтеретін дара адамдар, дарынды  жандар азғантай.
Бірақ қазақ әдебиеті поэзия әлемінде әлемдік деңгеймен

салыстырғанда 20 ғасырда кенже қалған емес. Керісінше өзінше жаңа қырымен  дами ба-
стады. 
Қандай марғасқа, жаны жайсаң адамдар өмір сүрді сол кезеңде. Әр ақынның өз келбеті,

өз жан дүниесі болады. Егер ақынға сезім мен сұлулықты, қосып берген жағдайда одан
нағыз шедевр дүниелерді күтуге болады. Қазақтың маңдайына біткен Сәкен Сейфуллин
дәл сондай сері адам болатын.

Міне, биыл Сәкен Сейфуллиннің туғанына 130 жыл толып отыр. Сәкен Сейфуллин сегіз
қырлы, бір сырлы. Жерлес ақынымыз әдебиеттің үш жанрында қалам тербеген. Сәкенді
біз ақын, жазушы, драмашы, сазгер, қоғам қайраткері дейміз. Поэзия, проза, драматургия
саласында біраз еңбектерін қалдырды.

Тарихи тұрғыда, қазақ тіліне мемлекеттік мәртебе алып берген Сәкен Сейфуллин екенін
ұмытпайық. Өйткені қазақтың арғы-бергі тарихында мәселені Сәкендей мемлекеттік
деңгейде қойған қазақ қайраткерлері болған емес.

Сәкен Сейфуллин - Жаңаарқа елінің символы, сапалық эталоны іспетті. Кітапханамызда
жыл сайын  Сәкеннің туған күні аталып өтіп, іс-шаралар өткізіліп, естеліктер айтылады. 

Арайлым ЖАНАТҚЫЗЫ, 
С.Сейфуллин атындағы орталықтандырылған кітапханалар жүйесі

ақпараттық-библиографиялық бөлім кітапханашысы 

Сәкен - қайталанбас тұлға
Биыл ақын, жазушы, мемлекет және қоғам

қайраткері, жерлесіміз  С.Сейфуллиннің туғанына 130
жыл. 

Осы мерейтой аясында  кітапханамызда  «Сәкен –
қайталанбас тұлға» тақырыбында  кітап көрмесі
ұйымдастырылды. Көрменің мақсаты - жерлесіміздің
өмірбаянын, еңбек жолын, шығармашылығын барлық
оқырман тобына насихаттау. 

Жыл бойына «Сәкен оқулары», «Сәкен сүйген,
Сәкенді сүйген сұлулар», «Сәкеннің өнегелі жолы»,
«Сәкеннің сырлы саздары» тақырыптарында
байқаулар, шолулар және әдеби кештер жоспарланды.   

Сәкен – қазақ маңдайына біткен біртуар дара тұлға. Ұлтын қалтқысыз сүйіп, халқына
айрықша еңбек сіңірген ұлт зиялысын жас ұрпаққа насихаттау барысында жасөспірім
оқырман тобының пікірлерін онлайн түрде кітапханамыздың парақшасына жариялаймыз.  

Жарқын болашақ үшін күресіп, сол жолда құрбан болған  Сәкеннің артына қалдырған
мол мұрасын оқу жас буынға  өте маңызды. Кітапханамызға «Сәкен оқуларына»
шақырамыз.

Б.АНИШЕвА,
Ақтүбек ауылы

Абыройын асырған бір белеске,
Алашымның ажары нұрлы емес пе?!
Әділеттің Шоңкеңдей пайғамбары,
Ұрпақтарға өнеге, үлгі емес пе?!

Тура қазір Шоң бабам тірі болса,
Жуар еді заманның  кірі  болса.
Құдай жазып, шіркін-ай, кейінгілер,
Ел қалаған Шоңкеңдей ірі болса.

Онда халқым ғасырды аттап өтіп,
Шалқыр өмір шадыман шаққа жетіп.
Туын ұстар асыл Ар , Ақиқаттың,
Сұмдықтарды табанға таптап өтіп.

Ізгі жолы шертіліп жатқан аңыз,
Ол жайында жұрт айтса баптанамыз.

Шоңды туған Келдібай  апамызға,
Риза болып, масайрап, мақтанамыз.

Істе адал, кең ақыл, өжет өзі,
Кемел бітім қандасқа қажет еді!
Саясатта да санаткер, данагөйдің,
Нағашысы болғанға не жетеді!

Осы кісі – қадірлің, киеліңіз,
Осы кісі – ардақтың, сүйеріңіз.
Бір ғасырда бір туар елге тұлға,
Мақтанамыз болғанға жиеніміз!

Шешімі үшін шынайы ел сыйлаған,
Патшаңызда  құрметтеп, шен сыйлаған!
Біздің тек те  ағайын, осал емес,

Шындықтардың  шыңындай
Шоң сыйлаған.

Өмір жолы өнеге, аққан аңыз,
Ол туралы толғаса баптанамыз.
Тек атаның  ұлы емес Адам ұлы,
Болғанына шыныменен  мақтанамыз. 

Ардақтысын  көтерген  гүл-белеске,
Алашымның  ажары  нұрлы емес пе?!
Әділдіктің  Шоңкеңдей пайғамбары,
Ұрпақтарға  өнеге, үлгі емес пе?!

Болат АСАНОв

Мақтанамыз !

